
OER IT BOEK
De Fûgelklup en De Hûneklup binne earder as losse boekjes 
ferskynd yn de Studio F lêsboekjes-searje. De autoklup is 
nij tafoege oan dit boek. It boek bestiet út trije ferskillende 
ferhalen dy’t apart lêzen wurde kinne: Fûgelklup it Fearke, 
Hûneklup it Sturtsje en Autoklup de Tsjildop. It is maklik 
skreaun, it hat koarte haadstikken en koarte sinnen dy’t 
stik foar stik op in nije rigel begjinne. De tekst is troch Jan 
Tiemersma rom opmakke, sadat de bledside net hielendal fol 
stiet mei letters. Dit makket dat it boek maklik lêst. It boek 
is dêrtroch ek hiel geskikt foar de begjinnende Fryske lêzer, 
jong en âld. Yn de ferhalen sit humor, der binne spannende 
stikjes en it spilet him ôf yn in foar bern werkenbere wrâld.

Dy werkenbere wrâld is foar in grut part ek it wurk fan 
yllustrator Natascha Stenvert. Sy hat nammentlik de 
yllustraasjes net allinnich tekene, mar hat ek gebrûk makke 
fan foto’s, wêrtroch’t yn kollaazjefoarm Jorrit en Philo yn in 
besteande wrâld libje en wenje. Fleurich en kleurich.

Thys hat de earste eksimplaren fan it boek oerlange oan syn 
bernsbern.

GEARFETTING
Jorrit en Philo binne freonen. Al hiel lang. Sy sitte byelkoar 
op skoalle en se boartsje hast alle dagen mei-elkoar. Jorrit 
en Philo fine faak deselde dingen leuk, lykas bûten boartsje 
en fytse. As sy op ’e stoepe in deade fûgel lizzen sjogge, fine 
se dat se dêr wat mei dwaan moatte. Sy begjinne dêrom de 
fûgelklup ‘It Fearke’. Mar … hûnen binne ek sa geweldich! 
Dy kinst útlitte en dêr kinst lekker mei drave. En dus wurdt 
hûneklup ‘It Sturtsje’ oprjochte. Oant der op in dei in reade 
sportauto yn ’e strjitte stiet. En auto’s besjen fine Jorrit en 
Philo ek hiel aardich! En dan moat der fansels in autoklup 
komme! De klups duorje net lang. Mar in wille dat sy der mei 
hawwe!

OER THYS WADMAN
Thys Wadman hat 42 jier lang yn it ûnderwiis wurke as 
ûnderwizer en as skoaldirekteur. Doe’t hy ophâlde mei 
wurkjen, hie hy mear tiid foar muzyk en skriuwen.

Oare berneboeken fan Thys binne ûnder mear De oerwinnings 
fan Tido Houtsma, (winner Simke Kloostermanpriis 2013), In 
nije heit (nominearre foar de Simke Kloostermanpriis 2016), 
Nee hast, ja kinst krije ‒ It ferhaal fan De Lytse Yerke (ek yn it 
Nederlânsk ferskynd) en Heity! Help!!, yn 2025 nominearre 
foar de Simke Kloostermanpriis. 

Skriuwen, muzyk meitsjen én it lesjaan is Thys mei de 
brijleppel ynjûn, syn heit Anne Wadman wie dosint, 
spile fioele en is ien fan de grutste Fryske skriuwers fan 
de tweintichste iuw, want hy wûn twa kear de Gysbert 
Japicxprijs, de wichtichste literêre priis.

Jorrit en Philo 
begjinne in klup

LESBRIEF

OER NATASCHA STENVERT
Natascha Stenvert (1971) is al mear as 30 jier yllustrator 
fan in grut ferskaat oan berneboeken, tydskriften en 
ynformative publikaasjes. Binnen har wurk is it dreech 
om in fêste styl te ûntdekken; se lit har yn de kar fan har 
materiaal en foarm meifiere troch de tekst om ta de bêste 
fersmelting fan wurd en byld te kommen. 

Se is berne yn Assen en as bern lies, tekene en nifele se 
graach. Nei de middelbere skoalle gie sy dan ek nei de 
keunstakademy Minerva yn Grins. Yn 1995, sy wie krekt 
ôfstudearre, wûn sy in yllustraasjewedstryd fan útjouwerij 
Lemniscaat. Sûnt dy tiid hat Natascha Stenvert (neist 
kommersjeel wurk) mear as 300 publikaasjes op har 
namme stean. Dêrby wurde ek skoalboeken en bondels 
meiteld, dêr’t sy net de iennichste yllustrator fan is.

Se makke it printeboek Het lelijke jonge eendje, fan Hans 
Christiaan Andersen en dat wie it begjin fan in hiele lange 
rige boeken dy’t sy foarsjoen hat fan byld. Ien dêrfan is ‘ 
De hoedjes van Mata Hari ’ (skreaun troch Lida Dijkstra, 
útjûn yn 2017 troch útjouwerij Wijdemeer). Har wurk is 
útjûn en tentoansteld oer de hiele wrâld. 

Yn 2025 wûn se it Gouden Penseel foar it boek Een 
ongelofelijk grote, ongelofelijk gevaarlijke leguaan 
dat skreaun is troch Pim Lammers, dy’t berne is yn 
Easterwâlde.
www.nataschastenvert.com

PRATE OER IT BOEK
It stellen fan de fraach ‘Wêr gong it boek oer?’ is faak net 
sa’n produktive wize om mei learlingen oer in boek te 
praten. Sy witte faak de essinsje net goed te beneamen 
en ferlieze harsels gauris yn details. In goede metoade 
om in berneboek klassikaal te besprekken, is ûntwikkele 
troch de Ingelske berneboekeskriuwer Aidan Chambers. 
Hy beskriuwt dy yn syn boeken Vertel eens en De 
leesomgeving, bondele yn Leespraat, Biblion 2012. De 
Vertel eens-oanpak komt derop del dat de learlingen en 
learkrêft oan ’e hân fan de folgjende basisfragen oer it 
boek prate, as dat út is: 

1.	 Wat fynst moai/goed oan it boek? 
2.	 Wat fynst net sa moai/goed oan it boek? 
3.	 Wat fynst dreech of ûndúdlik? (Of frjemd, wiene der 

dingen dy’t net kloppen?). 
4.	 Wiene der patroanen/ferbannen? (Dingen dy’t hieltyd 

weromkomme yn it boek?). 

Set de antwurden fan de learlingen yn stekwurden yn 
kolommen op it boerd. Binne der linen te lûken fan de 
iene nei de oare kolom? Binne der dingen dy’t faker 
weromkomme? Falt in bepaald tema of ûnderwerp op? 
Learlingen dy’t oefenje om in boek op dy wize te besjen, 
sille letter mear bysûndere dingen opfalle. 

NIFELJE ‒ Meitsje in kollaazje

In kollaazje meitsje kin elkenien. It is in keunstfoarm wêrby’t de keunstner gebrûk makket fan 
útknipte of skuorde stikken papier of oar materiaal, dy’t mei lym op in steviger drager, bygelyks 
papier, plakt wurde. 

Alle learlingen krije in stevich papier yn A4- of A5-formaat. Op dat papier meie se sels in nij keunst
wurk meitsje. Dat kin binnen in tema, lykas moade, natuer of minsken. Mar it mei ek folslein frij wêze. 
Learlingen skuorre of knippe plaatsjes, letters, foto’s, advertinsjes en sa mear út tydskriften, 
folders en/of kranten. Dy lizze se op it papier del. Sa meitsje se in komposysje. De komposysje kin 
oanfolle wurde mei stiften, potlead of wasko, dêr’t de keunstner mei skriuwe en/of tekenje kin. 

Elke learling krijt deselde opdracht. Mar do silst sjen dat der allinnich mar ferskillende 
keunstwurken ûntsteane.

Nedich:
•	 stevich papier op A4- of A5-formaat
•	 âlde tydskriften
•	 âlde kranten
•	 folders
•	 pinnen
•	 potleaden

SKRIUWE EN TEKENJE ‒ Meitsje dyn eigen klup

Learlinge meie hjoed sels in klup oprjochtsje. Betink mei learlingen watfoar klup dat wêze kin. De 
fuotbalklup, de dûnsklup, de alienklup, de gameklup, de natuerklup: wat dan ek. Skriuw de klups 
op it boerd. Learlingen meie sels in kar meitsje by watfoar klup sy sitte wolle. 

As de klups foarme binne, wurkje de learlingen yn groepkes gear. Sy sille no mei syn allen de klup 
foarmjaan. Dêrby moatte sy de fragen fan Wurkblêd 1 beäntwurdjze.

Nedich by dizze opdracht:
•	 wurkblêd 1 op it digiboerd
•	 	lyntsjespapier
•	 	wyt papier
•	 	pinnen
•	 	potleaden
•	 wasko
•	 skjirre
•	 lym
•	 �en eventueel oar materiaal, lykas blêdsjes, triedsjes en bistehier

30
min

30
min

OAN DE SLACH MEI IT BOEK
It boek kin ekstra ta libben komme troch alderhande ferskillende ynfalshoeken en ferwurkingsopdrachten. 
De piktogrammen betsjutte:  = groep,  = twatallen,  = yndividueel,

 
10
min  

= tiid dy’t noadich is 
foar de opdracht.

WURKBLÊD 1 

Wat is de namme fan jimme klup?

Wa binne lid fan jimme klup?

Binne der betingsten foar de leden?

Om seker te witten dat ien offisjeel lid is, moat der in geheim 

wachtwurd betocht wurde. Skriuw it hjir op. Mar ferstopje it hiel 

goed foar oaren.

Hokker regels hearre by dizze klup?

Skriuw hjir it klupliet op dat by de klup heart:

Wat is it byldmerk, logo of flagge fan de klup? Tekenje it op it wite papier. 

Tink goed nei oer de kleuren en oer watfoar letters ast brûke silst.  

